ՀԻՄՆԱՎՈՐՈՒՄ


«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏԻ ԱՇԽԱՏԱԿԱԶՄԻՆ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ
ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 


1. Ընթացիկ իրավիճակը, իրավական ակտի ընդունման անհրաժեշտությունը 
Կառավարության որոշումն ընդունելու անհրաժեշտությունը պայմանավորված է «Ռասիա ՖԶէ-ն և Ջ. Բորկովսկին ընդդեմ Հայաստանի Հանրապետության» թիվ ARB/18/28 գործով 2023 թվականի հունվարի 20-ին կայացված արբիտրաժային վճռով («Արբիտրաժային վճիռ») և դրա հիման վրա Հայաստանի Հանրապետությանը կատարված փոխհատուցմամբ:
Արբիտրաժային վճռի հիման վրա Հայաստանը գրանցել է լիարժեք հաղթանակ, ինչի արդյունքում արբիտրաժային տրիբունալը հայցվորներ Ջ. Բորկովսկուն և վերջինիս պատկանող Ռասիա ՖԶէ ընկերությանը պարտավորեցրել է Հայաստանի Հանրապետությանը փոխհատուցել 2,783,250.09 ԱՄՆ դոլար (725-րդ մասի 6-րդ կետ): Նշված գումարը ներառում է. 
1. վարույթի  շրջանակներում Հայաստանի Հանրապետության կրած ծախսերը՝ 1,698,424.84 ԱՄՆ դոլարի չափով, 
2. Հայաստանի օտարերկրյա իրավախորհրդատուների (Baker & McKenzie LLP) կրած, սակայն կնքված պայմանագրով (ARB/18/28-2) սահմանված առավելագույն չափի գերազանցման պատճառով Հայաստանի Հանրապետության կողմից չվճարված գումարները՝ 1,084,825.25 ԱՄՆ դոլարի չափով: 
Ընդ որում, ինչպես հաստատված է արբիտրաժային վճռով, Հայաստանի Հանրապետությունը տվել է իր համաձայնությունը՝ գործի դրական ելքի դեպքում և Հայաստանի կրած ծախսերի ամբողջական փոխհատուցման պայմանով իրավախորհրդատուներին վճարել ծառայությունների արժեքի այն հատվածը, որը պայմանագրի առավելագույն գնի սահմաններում չի վճարվել (717 և 718-րդ մասեր): Այս համաձայնությունը հնարավորություն է ընձեռել պետությանը՝ օգտվելու բարձրակարգ իրավախորհրդատվական ծառայություններից, որոնց գինը փաստացի կազմել է ավելին (2,619,285 ԱՄՆ դոլար), քան ամրագրվել է պայմանագրով (750,000 ԱՄՆ դոլար): Միաժամանակ, այն պարագայում, երբ Հայաստանի Հանրապետությունը ստանա փոխհատուցում, որից վերջինիս կրած բոլոր ծախսերը նվազեցնելու դեպքում կմնա մնացորդային գումար, այն կուղղվի իրավախորհրդատուների մատուցած ծառայությունների վճարմանը: 
Սույն դեպքում, դատավարական մի շարք փուլեր հաղթահարելուց հետո, Հայաստանի Հանրապետությանը հաջողվել է 2024 թվականի դեկտեմբերի 23-ին գործով հայցվորներից ստանալ Արբիտրաժային վճռով սահմանված 2,783,250.09 ԱՄՆ դոլարի փոխհատուցումը: Ինչպես նշվեց, հանձնման-ընդունման ակտերի և ներքին հաշվապահական փաստաթղթերի հիման վրա Հայաստանի Հանրապետության կրած ամբողջական ծախսերը գնահատվում են 1,698,424.84 ԱՄՆ դոլար, որի բացվածքը հետևյալն է (ԱՄՆ դոլարով). 

	Արբիտրաժային կենտրոնին վճարված գումարը
	427,149.84

	Իրավախորհրդատուներին ծառայությունների դիմաց վճարած գումարը
	750,000

	Իրավախորհրդատուների կողմից ներգրավված փորձագիտական ընկերությանը վճարված գումարը
	511,275

	Մասնագետի ներգրավման հետ կապված վճար
	10,000

	Ընդհանուր
	1,698,424.84


 
Այսպիսով, Հայաստանի Հանրապետության բյուջե մուտքագրված, սակայն արբիտրաժային վարույթի շրջանակներում մատուցված ծառայությունների համար չվճարած 1,084,825.25 ԱՄՆ դոլարը ենթակա է վճարման Baker & McKenzie LLP ընկերությանը: Ընկերությանը վճարումն ապահովելու նպատակով առաջացել է ՀՀ վարչապետի աշխատակազմին 1,084,825.25 ԱՄՆ դոլարի չափով հատկացում կատարելու  անհրաժեշտություն։ Միաժամանակ, հաշվի առնելով, որ գումարը պետական բյուջե մուտքագրվել է դեռևս 2024 թվականի դեկտեմբերի 23-ին, իրավախորհրդատուների կրած գումարի վճարումը կրում է հրատապ բնույթ: 

2. Առաջարկվող կարգավորման բնույթը.
Նախագծով առաջարկվում է ՀՀ կառավարության պահուստային ֆոնդից Վարչապետի աշխատակազմին հատկացնել 1,084,825.25 ԱՄՆ դոլար: Հատկացվող գումարն օգտագործվելու է արբիտրաժային վճռի հիման վրա Baker & McKenzie LLP ընկերությանը վճարում կատարելու համար: 
Կառավարության որոշման նախագծի մեջ հատկացվող գումարի հետագա օգտագործման մասին նշելը կարևորվում է մի շարք հանգամանքներով, այդ թվում՝ հաշվապահական հաշվառման տեսանկյունից գումարը նպատակային փոխանցելու և թափանցիկության ապահովման համար: Հարկ է նաև նկատի ունենալ, որ արբիտրաժային վճռի հիման վրա հայցվորներն արդեն իսկ սահմանված չափով փոխհատուցումը կատարել են Հայաստանի Հանրապետությանը: Կառավարության որոշմամբ առաջարկվում է Վարչապետի աշխատակազմին հատկացնել իրավախորհրդատուներին տրամադրման ենթակա գումարի չափով միջոցներ ու նշում կատարել, որ այն օգտագործվելու է արբիտրաժային վճռի հիման վրա իրավախորհրդատուներին փոխհատուցում տրամադրելու նպատակով: Գործի նման առանձնահատկություններից ելնելով ևս հիմնավորվում է Կառավարության որոշման մեջ հատկացվող գումարի հետագա օգտագործումը մատնանշելու կարևորությունը: 
Ավելին, Կառավարության որոշման 2-րդ կետով առաջարկվում է պայմանագիր կնքել Վարչապետի աշխատակազմի և Baker & McKenzie LLP ընկերության միջև՝ գումարի տրամադրման պայմանները (ժամկետներ, փոխանցելու դեպքում տեղեկացում և ստանալու մասին ծանուցում և այլն) սահմանելու նպատակով: 

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Վարչապետի աշխատակազմի կողմից: 

4. Ակնկալվող արդյունքը.
Նախագծի ընդունմամբ կապահովվի Baker & McKenzie LLP ընկերության կողմից մատուցված ծառայությունների դիմաց արբիտրաժային վճռով բավարարված գումարի շրջանակներում փոխհատուցման իրականացումը: 

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման արդյունքում ՀՀ կառավարության պահուստային ֆոնդից Վարչապետի աշխատակազմի կհատկացվի 1,084,825.25 ԱՄՆ դոլար:

6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին. 
Նախագծի ընդունմամբ այլ իրավական ակտերում փոփոխություններ կատարելու անհրաժեշտություն առկա չէ:  

7. Կապը ռազմավարական փաստաթղթերի հետ. 
Կառավարության որոշումն ընդունելու անհրաժեշտությունը կապված է Կառավարության 2021-2026թթ. ծրագրում շեշտադրված՝ միջազգային իրավունքի և միջազգային իրավական ռեժիմի ամրապնդման հետ՝ արտաքին քաղաքական շահերը պաշտպանելու համար (1-ին գլխի (Անվտանգություն և արտաքին քաղաքականություն) 1.1 ենթագլուխ (Արտաքին քաղաքականություն), էջեր 14-15), ինչպես նաև հանրային միջոցների արդյունավետ, նպատակային և խնայողաբար օգտագործման հետ (6-րդ գլխի (Ինստիտուցիոնալ զարգացում) 6.10 ենթագլուխ (Պետական ծախսեր), էջ 100):

